Entreprenørskap i Kalundborg

Høgkulen i Sogn og Fjordane ALI har i fleire år hatt eit samarbeid med den danske kommunen Kalundborg om kursing av lærarar  i entreprenørskap og REAL. Danske lærarar frå både grunnskule og gymnas har tidlegare vore i Sogndal på entreprenørskapskurs og røynslene frå desse kursa har vore så gode at skuleleiarar i Kalundborg bestilte  kurs for fleire interesserte lærarar. Kursa vart då haldne i Danmark og det var tilsette ved ALI,  Ivar Offerdal og Eivind Rogne som stod for gjennomføringa av dette.

100 danske lærarar og skuleleiarar frå 17 skular i Kalundborg kommune fekk innføring i REAL som fagleg-pedagogisk verkty,  dei fekk og høyre om korleis skular i Sogn og Fjordane arbeider med entreprenørskap og lokalsamfunnskunnskap i praksis. 
Ruralt Entreprenørskap gjennom Aktiv Læring.

REAL er eit læringsverkty som står i ein aktivitetspedagogisk tradisjon og byggjer på John Dewey sitt credo; learning by doing eller lære gjennom å gjere. Her vekslar ein mellom korte oversiktsførelesningar, praktiske øvingar, og erfaringsutveksling. 
 Materialet er opphavleg amerikansk, og er  språkleg og kulturelt omsatt  og tilpassa norske forhold  av Offerdal og Rogne i samarbeid med fleire lærarar og skular i fylket.

Å lære seg å presentere idear eller røynsler er ein viktig del av  metodikken i REAL. Gjennom munnleg og skriftleg formulering, lage grafisk framstilling eller reklameslagord og songar, forsterkar ein sin eigen læring samstundes med at ein utviklar mange måtar å kommunisera sitt bodskap.
Kursa innehalt stoff og øvingar knytt til emna kreativitet, kommunikasjon og gruppeprosessar, lokalsamfunnskunnskap samt entreprenørskapsteori og etablerarkunnskap.
Evalueringar frå desse kursa var svært gode og ein vonar å utvide samarbeidet med Kalundborg kommune. Eit av  tiltaka vil då være ei hospiteringsordning, der danske lærarar får høve til for ein kortare periode å byte jobb med ein norsk lærar.
